
Nd. 101. Frumvarp til laga [99. mál]
um niðurfellingu á lögum nr. 8 27. febr. 1976, um flugvallagjald, sbr. lög nr. 110 30. des.
1978 og lög nr. 18 2. maí 1980.

Flm.: Halldór Blöndal, Árni Gunnarsson.

1. gr.
Lög um flugvallagjald eru numin úr gildi.

2. gr.
Lög þessi taka þegar gildi.

Greinargerð.
Flugvallagjald var upp tekið 1. maí 1975 og var það liður í víðtækum efnahagsráð-

stöfunum, en samtímis var felldur niður söluskattur af fargjöldum Í innanlandsflugi, en hann
hafði ekki verið á fargjöldum til útlanda. Gjaldið var upphaflega nýkr. 25 fyrir millilanda-
farþega, en nýkr. 3.50 fyrir farþega í innanlandsflugi. 1. mars 1976 lækkaði gjaldið í nýkr. 15
fyrir farþega í millilandaflugi og í nýkr. 2 fyrir innanlandsfarþega og þar með mörkuð sú
stefna, að þetta gjald skyldi lagt niður í áföngum, þótt svo hafi verið ákveðið á árinu 1978, að
það skyldi innheimt með 100% álagi í millilandafluginu, en var áfram nýkr. 2 í innanlands-
flugi.

Þáttaskil urðu í þessum efnum þegar flugvallagjaldið var hækkað í nýkr. 55 fyrir farþega
í millilandaflugi, en nýkr. 4 fyrir farþega í innanlandsflugi á árinu 1979. 1980 hækkaði það
upp í nýkr. 88 og nýkr. 6.50. Jafnframt var sú breyting gerð á næstsíðasta þingi, að ráðherra
sé heimilt að hækka flugvallagjaldið í réttu hlutfalli við þá hækkun sem kann að verða á
vísitölu byggingarkostnaðar. Nú er það 200 kr. og fer í 250 kr. 1 febr. n. k. fyrir farþega í
millilandaflugi, en innanlands er það 14 kr. og fer í 18 kr. 1. febr. n. k.

Með hliðsjón af verðbindingu flugvaUagjaldsins er ljóst að það er stefna núverandi
ríkisstjórnar, að það skuli verða viðvarandi. Það er skoðun flutningsmanna, að reynslan sýni
að þetta gjald sé mjög óheppilegt, enda hefur það valdið reiði hjá erlendum ferðamönnum
og bakað starfsmönnum Flugleiða hf. margvísleg óþægindi. Nýlega komu forustumenn
ferðamála í landinu að máli við formenn þingflokkanna og lýstu áhyggjum sínum vegna
áhrifa flugvallaskattsins á ferðamál almennt. Þeir telja að skatturinn dragi úr ferðalögum
útlendinga til landsins og hamli gegn eðlilegri þróun ferðamála.

Þá ber að geta þess, að alltaf var ætlunin að skatturinn rynni til endurbóta og lagfæringa
á íslenskum flugvöllum. Þessi hefur ekki orðið raunin, heldur hafa tekjur ríkissjóðs af
þessum skatti farið til annarra verkefna.

Þetta gjald er mjög tilfinnanlegt fyrir fólk sem þarf mikið á flugsamgöngum að halda hér
innanlands og leggst, eðli sínu samkvæmt, fyrst og fremst á þær byggðir, sem fjærst eru
Reykjavík. Skyldu menn þó halda að hár flutnings- og ferðakostnaður væri ærinn baggi fyrir
fólk í þessum byggðarlögum þótt til slíkra ráðstafana væri ekki gripið.


